   對暝尾的山豬到日出早頓   潘艷姿
（2006年信義鄉跨年摘要記錄）
2006年的上尾工是禮拜日，日時猶無盈教冊的事誌，是到下晡者入去信義鄉渡假！即段旅程是前幾工臨時決定的，但是卻比量早策劃的行程，復較使人難忘！
一行10名入去到「聿仙山莊」，已經是暗頭仔8點也，人忝復腹肚枵，血糖淡薄仔低，我加建宏莊主講：『先掠枵者慢慢講』出菜的跤手真猛掠，三兩下手，菜排一桌有：灌腸、滷肉、虱目魚湯、山藥捲、梅仔酒等等，人若枵，啥物嘛好食，莫講復是山產、海產攏總有，復加上莊主的熱情指數，滿意度大約是88.8！
腹肚處理好勢，道會想著娛樂齣頭，招招咧落去在地的活動中心，暗會進行到當熱的坎站，會場人未少，佈置雖然簡單，但是真難得有起一大爐的火，（是用梅仔樹的柴箍做燃料，耐擋復無啥煙）阮刻意將椅仔徙到爐仔邊坐，無偌久道感受著一股前所未有的溫暖充滿胸懷，也慢慢體會--電器雖然帶予人真濟方便，但是有一寡屬於『情懷』的部份，猶是無法度用科技取代！尤其是烘山豬即齣菜，咱想看咧：若是用電器烘合用梅仔柴烘，滋味會差偌濟？干若用想的道有差，復莫講是實際食的精差！
翻點返來到山莊，也不過出淡薄仔聲，聽講有少年人咧抗議，阮心內想卜問：即馬到底是啥物人咧落伍？啥物人咧逮未著時勢潮流？復意見特別濟！是啥人叫你跨年夜，七早八早道卜睏？下暗，換阮中年人表現，予少年人知影啥物是落伍？啥物是潮流？
暝真短真緊道天光，6點起床簡單整理內務，行到室外，知影溫度不止也低，先疊（thãh）一領衫者去運動較穩，山莊的四周圍，放眼看去攏是梅仔樹，花當開當艷，但阮合意的是梅仔樹的枝骨，每一叢攏有家己的屈勢，歸片看未混雜，分開看有特色，即款畫面，予我真濟聯想參啟發，山頂的日頭較慢出，復予霧柵(截)咧，光線並無強，這無差，因為阮在意的並毋是幾點幾分日頭探出來見人！

大約是7點半，行返來山莊厝埕前，桌仔已經拍好勢，過一下仔，糜、飯、青菜、醬菜、土豆、菜脯卵、爌薑排排歸桌頂，逐家開始寬寬食，有人講出感謝、感恩的話，2007年第一工透早，阮在信義自強村海拔1457公尺的山頂咸一陣可愛的人做夥食早頓，目睭看著是群山環繞，鼻仔鼻著的是予人懷疑的梅花香，即種感覺人生幾回得？
食過早頓，莊主的好意，講卜導覽解說周邊環境，其實大約5年外前，我有聽過一遍啊！但是也已經經過5年外，復聽一遍無妨，導覽的建宏，真認真的想卜將伊知影的部份，分享予逐家，但是我卻認為：遠遠有幾粒山，天頂有幾種鳥，其實無許重要，我要緊的是：路邊一包一包的物件，嚴重的破壞著景觀！但是因為有舊的記憶復加上新的體驗，對我來講，體會咸感動加一倍！

導覽煞，下早起總算輪著阮霸佔茶桌，（因為昨暝人客真濟，排無班）若講著泡茶，阮對莊主泡茶的流程有淡薄仔意見，伊也真緊的從善如流，上特別的是：伊堅持阮一定愛飲著伊泡的『梅花茶』者會當告辭，彼種堅持，即種告辭，阮永遠會記！
